
RAPPORT PRESIDIEL 2022 
 
A MAUN DA LA RADUNANZA GENERELA DALS 19 SCHNER 2023 
 
Stimedas commembras, stimos commembers 
 
favrer 2022; tschaina da chatscheders e radunanza generela 
Zieva duos ans pandemia vains pudieu fer darcho nossa saireda tradiziunela i'l restorant Sur 
En a Zuoz. La tschaina es steda stupenda, il trategnimaint modero. La cumischiun da trofeas 
s'ho danövmaing do granda fadia da preparer üna bella paraid – grazcha fich per vos ingascha-
maint. 
La radunanza generela es steda implida cun üna pruna tractandas, traunter oter eir cun la revi-
siun dals asils. Causa fich tarda infurmaziun davart noss guardgiasulvaschinas, vains stuvieu 
improviser e mner tres tuot la procedura in üna radunanza. Per la prossma revisiun (2027?) es 
da piglier sü la chosa fingià ün an ouravaunt. 
 
meg 2022; radunanza da prümavaira, delegeda a Ftan e lavur cumöna 
La radunanza da prümavaira ho gieu lö a Brail. Da manzuner speciel sun las interessantas 
preschantaziuns da Gusti e Gianni.  
La delegeda a Ftan es steda tenor ils preschaints fich interessanta e divertenta. La levatesta da 
Heinz invers Tarzisi ho perfin chatto la via illa giazettina da chatscheders… 
Lavur cumöna: Invezza da cumader saivs dal golf vains per müder giò sgumbro pasculs a Brail. 
Cun 8 commembers nun es steda la partecipaziun enorma, glistess vains pudieu fer ün grand 
lavur e la motivaziun nun ho neir lascho zieva la saira düraunt la tschaina in acla. 
 
gün 2022; di da chüra ufficiel 
In collavuraziun cul forestel La Punt/Madulain, ils candidats dal district VII ed ün pêr pochs però 
fich ingaschos commembers vains pudieu danövmaing refer la saiv da raunas falambra traunter 
Zuoz e Madulain. Detagls a reg. di da chüra chattais i'l rapport da Luis, nos schef da chüra. 
 
lügl 2022; salvamaint uzöls e gita da chatscheders 
salvamaint uzöls: Zieva la scolaziun ed introducziun, chi ho gieu lö in avrigl, vains gieu ils 10 
lügl il prüm ingaschamaint cun la drona. Adonta cha d'eira dad esser sül lö per part fingià las 4 
e mez a bunura sun stos tuot ils agüdaunts e pilots fich ingaschos e motivos. In tuot vains gieu 
düraunt 12 dis ingaschamaints e pudieu salver 9 uzöls ed ün vdè da tschierv, tenor me ün fich 
bun resultat pel 1. an. Grazcha fichun a tuot la squedra per las bellas ed interessantas uras. 
 
gita da chatscheders: Insembel culs camarads da la secziun Engiadin'Ota essans viagios cun 
duos bus fin a Wangs per ir sü cun la s-chabellera sün la chamanna Pizol. Lo vains alura mangio 
"Älplermakkaroni" ed essans alura chaminos tres la plövgia da cugiò, fin a Weisstannen. Zieva 
üna buna tschaina, ad ho do "Älplermakkaroni", diversas butiglias vin ed ün pêr baderledas 
ill'alp Vorsiez essans il di zieva turnos in Engiadina. 
 
lügl/avuost 2022; tirs d’exercizi, tir cumünaivel e tir da chatscha 
Danövmaing vains pudieu mner tres noss tirs sü Muntarütsch a Samedan. La spüerta da pudair 
trer be nossa societed vain nüzzageda minch’an megldra e’ls tirs sun in regla bain frequentos. 
Sper nos tir da chatscha vains mno tres eir quist an scu ingrazchamaint invers la secziun Engi-
adin’Ota ün tir cumünaivel. 
In quist connex vuless ingrazcher fich a noss commembers Pöla, Duri e Fiöbi pel servir ed als 
maistertregants per Lur grand ingaschamaint a favur dals tregants e la secziun. 

settember 2022; discussiun cun l'uffizi da chatscha 
In connex cul proget da pilot "chatscha speciela coordineda" essans gnieus insembel düraunt 
l'interrupziun cun Adrian Arquint, Daniel Godli e Flurin Schur (Gianni Largiadèr s'ho s-chüso). 
Suot varia vains alura auncha discus la na adüna buna e simpla collavuraziun traunter la secziun 
Droslöng e'ls guardgiasulvaschinas dal lö. 
 
Per glivrer vuless ingrazcher cordielmaing a mieus collegas suprastants per las bunas discus-
siuns düraunt noss rapports mensuels e per la stupenda collavuraziun. Impü natürelmaing a 
tuot ils commembers, chi's mettan aint activmaing a favur da nossa secziun. Pel 2023 giavüsch 
a tuots in buocha d'luf, e bgeras bellas uras da cumpagnia. 
 
Cun salüds chatschedrigls, 
 
 
 
Gian Andri Godly 
President societed da chatscheders Droslöng 
 

Zuoz, schner 2023 
 
 


